
ularning yechimi sifatida taklif va mulohazalar oʻrin olgan. 

Kalit so„zlar: turizm, xizmat ko‗rsatish, jahon xo‗jaligi, agrar, industrial, 

postindustrial, sektor, YaIM, YuNESKO, mentalitet, madaniyat. 

Annotation: this article covers one of the most productive areas today, the 

tourism sector of services, World Tourism, the tourist potential of Uzbekistan, the 

advantages and disadvantages in this regard, as well as suggestions and 

considerations as their solution.  

Аннотация: В данной статье представлены предложения и 

соображения, касающиеся туристической отрасли обслуживания, мирового 

туризма, туристического потенциала Узбекистана, преимуществ и 

недостатков, а также их решений, которые сегодня являются одними из 

самых прибыльных. 

Oʻzbekistonning  zamonaviy iqtisodiyoti – 

samarali ishlabchiqarish bilan birga  

xizmat koʻrsatish tarmoqlari rivojiga 

asoslangan iqtisodiyot boʻlmogʻi zarur. 

SHavkat  Mirziyoyev 

  Turizm! Insoniyat tamaddunining rivojlanishiga oʻziga xos turtki 

boʻlgan deyish mumkin. Chunki, biz bilamizki, yer yuzida sivilizatsiyaning paydo 

boʻlishi va bilvosita tarqalishi maʼlum maʼnoda sayyohlar va dengizchilarning 

yangi-yangi yerlarga qilgan sayohatlari bilan bogʻliq.  

 Bugungi kunda O‗zbekistonga tashrif buyuruvchilar oqimini ko‗paytirish, 

Prezidentimiz Shavkat Mirziyoyev ta‘biri bilan aytganda, - ―Turizm – O‗zbekiston 

iqtisodiyotining drayveri‖, - bo‗lishi, yanada ko‗proq islohotlar olib borish bilan 

birgalikda, albatta, amaliy harakatlarni taqozo etadi [1].  

Biz bilamizki, har bir davlat o‗zining tabiiy sharoit va resurslar 

imkoniyatlaridan kelib chiqqan holda jahon xo‗jaligining ma‘lum bir tarmog‗iga 

ixtisoslashadi. Aynan mana shu ixtisoslashuv uning rivojlanishini ham belgilab 

beradi desak bo‗ladi. Jahon xo‗jaligining rivojlanishida uning asosiy tarmoqlari 

katta ahamiyatga ega. Jahon xo‗jaligini ― … mahsulot va xizmatlarni ishlab 

chiqarish xususiyatlariga qarab bir necha sektorlarga ajratish mumkin. Qishloq va 

o‗rmon xo‗jaligi, baliqchilik, ovchilik, tog‗-kon sanoati birlamchi sektor tarkibiga 

kiradi. Bu sektor tarmoqlari, asosan, sanoat uchun zaruriy xomashyoni yetkazib 

beradi. Ikkilamchi sektor tarmoqlari (qayta ishlovchi sanoat va qurilish) tayyor 

mahsulot yaratishga yo‗naltirilgan bo‗lsa, aholi va korxonalarga xizmat ko‗rsatish 

uchlamchi sektorning asosiy vazifasi hisoblanadi. To‗rtlamchi sektor tarmoqlari 

esa yangi bilim, ilmiy-texnik va texnologik ishlanmalarni yaratish va amaliyotga 

tatbiq qilish, yuqori malakali mutaxassislarni tayyorlashni ta‘minlab beradi ― [2]. 

Mamlakatlarning guruhlanishi iqtisodiyoti mana shu sektorlarning qaysi biriga 

ixtisoslashganligi bilan xarakterlanadi. «Senegal agrar, Braziliya industrial, GFR 

postindustrial, Oʻzbekiston industrial-agrar, Kambodja agrar-industrial davlatlarga 

misol boʻla oladi» [3]. 

Yuqorida qayd etilgan ishlab chiqarish va xizmat ko‗rsatish tarmoqlarning 

bugungi kundagi eng tez rivojlanayotgani va eng serdaromad sohalaridan biri 

xizmat (aloqa va axborotlashtirish; moliyaviy; transport; taʼlim va sogʻliqni saqlash 

sohasidagi xizmatlar; maishiy va boshqa xizmatlar) koʻrsatish va uning asosiy 

tarmog‗i hisoblanmish turizm hisoblanadi. Qayd etish joizki, xizmat koʻrsatishni 

bugungi kunda eng foydali sohalardan boʻlishiga oʻz navbatida turizmning oʻrni 

beqiyos. Joiz boʻlsa turizmni - xizmat koʻrsatishni harakatga keltiruvchi asosiy 

kuch boʻlganligi bois postindustrial davlatlar iqtisodiyotining ―qon tomiri‖ desak 

boʻladi.  

―Turizm ham iqtisodiy, ham ijtimoiy-madaniy ahamiyatga ega keng 

qamrovli soha. U daromadliligi bo‗yicha dunyoda uchinchi o‗rinda turadi. Yana bir 

muhim tomoni, kam xarajat bilan ko‗p ish o‗rinlari yaratish imkonini beradi» [4]. 

Butunjahon YaIM ning 11 % ini tashkil etganligi va xalqaro turizmdan tushadigan 

daromadning 400 mlrd dollarga yetganligining oʻzi bu tarmoqning  jahon  

iqtisodiyotidagi  mavqeini  belgilab  beradi.  Shuningdek, dunyoning  barcha  

rivojlangan davlatlarida boʻlgani kabi Oʻzbekiston iqtisodiyotining rivojlanishida 

ham xizmat koʻrsatishning asosiy tarmoqlaridan boʻlmish - turizmning oʻz oʻrni 

bor va bu borada ayniqsa, soʻnggi yillarda uzoqni koʻzlagan islohotlar olib 

borilishi, kun tartibidagi muhim vazifalar sirasidan Oʻzbekistonda turizmni 

rivojlantirish masalasining alohida joy olganligi bejiz emas. Bu borada, 

Oʻzbekiston Respublikasini 2022-2026-yillarda rivojlantirish uchun qabul qilingan 

«Taraqqiyot strategiyasi» ning 35-maqsadi, yanayam aniqrogʻi, oltinchi 

«Madaniyat, sport va turizmni yanada rivojlantirish» bandining «Turizm sohasini 

va yo‗lbo‗yi infratuzilmasini rivojlantirish» ga bagʻishlangan boʻlimini 

soʻzimizning yorqin ifodasi sifatida alohida qayd etish lozim.  

 Dunyoning rivojlangan, xususan, Yevropa davlatlarining ko‗pchiligida 

xizmat ko‗rsatishning turizm yo‗nalishi yaxshi rivojlangan. ―Yevropa turizm 

yuqori darajada rivojlangan mintaqa hisoblanadi. Fransiyaga yiliga 70 mln. dan 

ortiq, Italiya va Ispaniyaga 50-60 mln. kishi turistik sayohat qiladi. Shveysariya, 

Portugaliya, Germaniya, Avstriya, Buyuk Britaniya, Gretsiya va boshqa 

mamlakatlar jahonning yirik turistik markazlari hisoblanadi‖ [5]. Bu ko‗rsatkichlar 

kundan – kunga ortishini kuzatishimiz mumkin.  

 Shu o‗rinda, turizm sohasida yurtimiz O‗zbekistonning yer yuzining suvlik 

muhitidan ancha uzoqligiga qaramasdan, o‗ziga xos afzalliklari ham mavjud. 

Binobarin, so‗nggi ma‘lumotlarga qaraganda, yiliga 75 mln sayyohlarga mezbonlik 

qiluvchi Fransiya davlatining turistik obyektlar soni O‗zbekistonnikichalik ko‗p 

emas, aslida. Ma‘lumotlarga qaraganda, turizmdan tushadigan daromad bo‗yicha 

AQSH Fransiyani ortda qoldiradi. Sababi shundaki, AQSH ning turistik obyektlar 

soni Fransiyanikidan juda ko‗p. Natijada, borgan turist ko‗proq qoladi va shunga 

mutanosib ravishda yana ham ko‗proq mablag‗ sarflaydi. O‗zbekiston hududida 

ham turizm va rekreatsiya salohiyatiga ega 8,2 mingta madaniy meros obyektlari 

mavjud bo‗lib, shundan 209 tasi Xiva shahridagi Ichan qal‘a, Buxoro, Shahrisabz 

hamda Samarqand shahri hududida joylashgan. E‘tiborga molik tomoni, bu 

obyektlar YuNESKO ning Butunjahon merosi ro‗yxatidan joy olgan.  

 ―O‗zbekistonda mahalliy va xalqaro turizmni rivojlantirish uchun 

imkoniyatlar katta. Samarqandning Shohi Zinda, Registon, Go‗ri Amir, Bibixonim 

madrasasi, Buxoroning Labi Hovuz, Ark, Minorai Kalon, Bahouddin Naqshband, 

Ismoil Somoniy kabi obidalari, madrasa va ziyoratgohlari, Surxondaryoning At-

Termiziy, Childuxtaron va boshqa qadimiy joylari, Toshkentning Ko‗kaldosh 

madrasasi, diniy va hozirgi zamonaviy hashamatli binolari, Samarqand 

viloyatining Maxdumi A‘zam, Imom Buxoriy majmuasi, Toshkent viloyatining 

Zangiota maqbarasi, Xivaning Ichan qal‘asi, Qoraqalpog‗istonning Sulton Uvays 

bobo majmuasi kabilar diniy turizm rivojlanishining  muhim  obyektlari  

hisoblanadi ― [6].  Shuningdek, O‗zbekistonda  turizm  sohasini  rivojlantirishda  

Qo„qon,  Marg„ilon, Andijon, Namangan, Qarshi, Shahrisabz, Nukus va 

boshqa shaharlardan tashqari, go‗zal va xushtabiat tog‗ landshaftlari, vodiylar, 

daryo va ko‗llar, chinorlar, g‗orlar va boshqa tabiatning jonli va jonsiz 

tilsimotlaridan foydalanib, qishloq hududlarida ham agroturizm va ekoturizmni 

yo‗lga qo‗yish mumkin. Bu borada, bizga mentalitetimizga xos bo‗lgan madaniyat 

va san‘at, ayniqsa, turli hunarmandchilik buyumlari, turmush tarzimiz kabilar ham 

yordam beradi.  

 Biz dunyoning rivojlangan davlatlarining bugungi imidjiga nazar tashlar 

ekanmiz, ularda nafaqat, moliya yoki xizmat ko‗rsatish, balki, deyarli barcha 

sohalarida zamonaviy texnologiyalar qo‗llanilganligining guvohi bo‗lamiz. Bu 

davlatlarda rivojlanish go‗yo, ―Jamiyatni axborotlashtirish davrida AR (axborot 

resurslari) shakllantirish va ishlab chiqarish o‗ta muhimdir ― prinsipi ustida 

qurilgandek [7].  

Turizmni rivojlantirishda moliya tizimining ham alohida o‗rni bor. ―Milliy 

iqtisodiyotda moliya tizimi va moliyaviy siyosat asosiy o‗rin tutadi. Sababi 

jamiyatning ravnaqi, aholining farovonligi, yurtning tinchligini ta‘minlash va 

boshqa maqsadlarni amalga oshirish - hammasi moliyaga borib taqaladi ― [8]. 

Jamiyatimizda fuqarolarga yaratilgan bu kabi qulayliklardan o‗z navbatida, xorijlik 

sayyohlarning ham bahramand bo‗lishi va ularning mazmunli hordiq chiqarishlari 

hamda turistlar oqimining ko‗payishiga o‗z ta‘sirini o‗tkazmay qolmaydi.  

O‗zbekistonda turizmni rivojlantirish - turistlarni qiziqtiradigan yangi-yangi 

kontentlarni yaratish; ularni yurtimizda ko‗proq olib qolish uchun turli xil qiziqarli 

festivallar va madaniyat tadbirlarini tashkil etish; mehmonxona va aeroportdagi 

xizmat ko‗rsatish sohasini xalqaro standardlarga moslashtirish; turistik 

obyektlarimiz qatnashgan reklama roliklari ayniqsa, seriallar tasvirga olib, xalqaro 

telekanallarda qo‗yilishini ta‘minlash; turoperatorlarni yanada ko‗paytirish; 

infratuzilmalarni yanada zamonaviylashtirish; samolyot va poyezd biletlarini bir 

necha oy oldin olishdagi noaniqliklarni bartaraf etish kabi masala va muammolarni 

hal etishni taqozo etadi.  

Maʼlumki, Yer sayyorasining «yashil oʻpkasi» hisoblanmish oʻrmon 

resurslari va suv havzalarimiz maydoni unchalik katta maydonni egallamaydi. 

Biroq, ularning mavjudlaridan xususan, milliy tabiat bogʻlaridan oqilona va 

samarali foydalanish turizmni rivojlantirishning muhim omili sanaladi. 

Xizmat koʻrsatish tarmoqlarini sifat nuqtai nazardan yuqori pogʻonalarga 

koʻtarish esa, oʻz navbatida, bu soha boʻyicha yosh kadrlarni oʻqitib, tayyorlash 

bilan boʻladi.  

Yurtimizda boʻlib qaytayotgan sayyohlarning fikr va takliflarini turli 

soʻrovnomalar orqali aniqlash ham turizmdagi muammolarni aniqlash va bartaraf 

etishda samarali usul hisoblanadi.  

Bugungi tez surʼatda rivojlanayotgan davrda hech bir sohani xossatan, 

turizm tarmogʻini unutishga haqqimiz yoʻq. Har bir davlatda boʻlgani kabi, 

Oʻzbekistonning ham faxrlanib olamga koʻz-koʻz etadigan maskanlari borligi aniq. 

Endilikda, biz mana shu afzalliklardan foydalanib, ularni dunyoga tanitgan holda, 

turistlar oqimini koʻpaytirishimiz lozim. 

Hech narsaga birdan erishib boʻlmaydi. Turizm sohasini ham boshqa 

tarmoqlar singari rivojlantirib borish, xalqaro talablarga toʻla-toʻkis javob beruvchi 

infratuzilma va xizmat koʻrsatish tarmoqlarini yoʻlga qoʻyish davlatimiz oldida 

turgan bugungi kundagi bosh vazifalardan biri desak, boʻladi va bu borada tizimli 

islohotlar olib borilayotgani ham hech kimga sir emas. Yurtimizga tashrif 

buyuruvchilarning soni yildan-yilga ortib borayotganining oʻzi bu islohotlarning 

nechogʻli, odilona olib borilayotganining asoschisidir.  

